
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 


তবে কি……



তবে কি পিঙ্গল বুকে অবলুপ্ত দূর প্রতিধ্বনি 

তবে কি স্তিমিত চোখে সাক্ষীহীন মগ্ন বেলাভূমি 

প্রতিটি ঢেউ এর রোল অশ্রজাত ক্ষীণ স্বরধ্বনি 

ধীরে ধীরে অন্তর্হিত সেদিনের সংহত মৌসুমী


তন্দ্রার গভীর চিরে ঘুমাবেগে কায়া থেকে ছায়া 

নক্ষত্র রহস্যদ্বীপে পরবাসী। তবে কি সন্ধ্যার 

অবরোধে অন্ধকারে নিমজ্জিত কল্পতরী মায়া 

আদিঅন্ত অন্ধকারে ক্রমাগত নিদ্রার প্রসার


তবে কি বাঁকানো রেখা দূরছায়া উডন্ত ডানায় 

বৃত্তের পরিধি খোঁজে দিকে দিকে গাঢ় নীলিমায় 

তবে কি স্বল্পায়ুরেখা খুঁজে পায় অন্তিম ভূমিকা 

তবে কি গহনবনে অন্ধকারে জড়ানো শিবিকা

অন্তিম সাক্ষীর দৃশ্যে মহাকালে পাষাণ শর্বরী


..সূর্যাস্তরেখায় চেয়ে থাকে অর্থহীন সূর্যঘডি।





একচল্লিশ

